
Հայաստանի Հանրապետության կառավարությունը և Մալթայի Հանրապետության կառավարությունը (այսուհետ՝ կողմեր)՝ առաջնորդվելով երկու երկրների միջև բարեկամական հարաբերություններ հաստատելու և զարգացնելու ցանկությամբ, 
վստահ լինելով, որ մշակույթի բնագավառում փոխանակման գործընթացները և համագործակցությունը կնպաստեն երկու ժողովուրդների և մշակույթների լավագույն ճանաչմանն ու ընկալմանը, 
համաձայնեցին հետևյալի մասին.
Հոդված 1
Կողմերը սույն համաձայնագրի և իրենց երկրների ներքին օրենսդրությանն ու միջազգային իրավունքի հանրաճանաչ սկզբունքներին և նորմերին համապատասխան՝ համագործակցություն կծավալեն մշակույթի բնագավառում:
Հոդված 2
Կողմերը կնպաստեն իրենց երկրների արվեստի և մշակույթի ճանաչմանը փոխադարձ այցելությունների և մշակութային միջոցառումների փոխանակման ծրագրերի միջոցով:
Հոդված 3
Կողմերը կնպաստեն երկու երկրների պատմության և մշակույթի վերաբերյալ գրքերի, հրապարակումների, մատենագիտական նյութերի և տեսալսողական տեխնիկական միջոցների փոխանակմանը, ինչպես նաև երկու երկրների գրադարանների միջև ուղիղ համագործակցությանը, կաջակցեն նաև ազգային գրականության թարգմանություններին` թարգմանված երկրորդ կողմի լեզվով:

Հոդված 4
Կողմերը կզարգացնեն համագործակցությունը երաժշտության, բեմական արվեստների, թատրոնի, օպերայի, բալետի և այլ բնագավառներում:
Հոդված 5
Կողմերը կնպաստեն փոխադարձ ցուցահանդեսների կազմակերպմանը՝ իրենց երկրների գործող օրենսդրությունների համաձայն: 
Հոդված 6
Կողմերը կխթանեն հայկական և մալթյան հաստատությունների և կազմակերպությունների ուղիղ համագործակցությանը հնագիտության, թանգարանային կառավարման և հուշարձանների կոնսերվացման, պահպանության և պաշտպանության ոլորտներում: Այսպիսի համագործակցության մանրամասները կհամաձայնեցվեն շահագրգիռ հաստատությունների կողմից:
Հոդված 7
Կինոարվեստի ոլորտում կողմերը կաջակցեն արվեստագետների և փորձագետների մասնակցությանը երկու երկրների միջազգային կինոփառատոներին, ցուցադրություններին և մշակութային կինոմիջոցառումներին` կազմակերպված և' Հայաստանի Հանրապետությունում, և' Մալթայի Հանրապետությունում` համաձայն միջոցառումների կազմակերպական կանոնների, տեսալսողական ոլորտում մասնագիտական հաստատությունների,  դպրոցների և ասոցիացիաների միջև ուղիղ համագործակցության, ինչպես նաև հայ և մալթյան մասնագետների անմիջական շփման: Կողմերը կնպաստեն նաև կինոարխիվների միջև ուղիղ համագործակցությանը: 

Հոդված 8
Յուրաքանչյուր կողմ կերաշխավորի իր տարածքում հեղինակային իրավունքի և հարակից իրավունքների պաշտպանությունը՝ իր երկրի գործող օրենսդրության համաձայն։
Հոդված 9
Կողմերը կխթանեն մշակույթի և արվեստի բնագավառներում դասախոսների, մասնագետների, գիտնականների և փորձագետների փոխանակմանը:
Հոդված 10
Սույն համաձայնագրի շրջանակներում իրականացված միջոցառումներից առաջացած ծախսերը կծածկվեն պետական բյուջեով նախատեսված միջոցների հաշվին։
Հոդված 11
Սույն համաձայնագրի դրույթները չեն բացառում մշակույթի ոլորտում այլ համագործակցության ձևերը, որում պայմանավորվող կողմերը համաձայնվում են դիվանագիտական խողովակներով:
Հոդված 12
Սույն համաձայնագրի գործնական կիրառման հետ կապված հարցերը լուծելու նպատակով կողմերը կկազմավորեն հայ-մալթյան համատեղ հանձնաժողով հավասար կազմով, որտեղ կընդգրկվեն նաև երկու երկրների իրավասու կազմակերպությունների ներկայացուցիչները՝ հավասար թվով։ Նշված համատեղ հանձնաժողովը փոխադարձաբար նիստեր կհրավիրի և՛ Հայաստանի Հանրապետությունում, և՛ Մալթայի Հանրապետությունում դիվանագիտական ճանապարհով նախապես պայմանավորված ամսաթվերին։
Հոդված 13
Կողմերից յուրաքանչյուրի նախաձեռնությամբ և փոխադարձ համաձայնությամբ սույն համաձայնագրում կարող են կատարվել լրացումներ և փոփոխություններ, որոնք կձևակերպվեն առանձին արձանագրություններով: Արձանագրություններն ուժի մեջ կմտնեն սույն համաձայնագիրը ուժի մեջ մտնելու համար սահմանված կարգով և կհանդիսանան դրա անբաժանելի մասը:
Հոդված 14
Սույն համաձայնագրի դրույթների մեկնաբանման կամ կիրարկման ընթացքում ծագող ցանկացած վեճ կարգավորվում է կողմերի միջև խորհրդակցությունների և բանակցությունների միջոցով:
Հոդված 15
Սույն համաձայնագիրն ուժի մեջ է մտնում կողմերի կողմից դրա ուժի մեջ մտնելու համար անհրաժեշտ ներպետական ընթացակարգերի կատարման մասին վերջին գրավոր ծանուցումը դիվանագիտական ուղիներով ստանալու օրվանից և կնքվում է անորոշ ժամկետով:

Կատարված է 201…թ ……………. …-ին` երկու բնօրինակով` յուրաքանչյուրը՝ հայերեն և անգլերեն, ընդ որում, բոլոր տեքստերն էլ հավասարազոր են: Սույն համաձայնագրի դրույթների մեկնաբանման ընթացքում ծագած տարաձայնությունների դեպքում կգերակայի անգլերենով տեքստը:
Հայաստանի Հանրապետություն կառավարության կողմից
Մալթայի Հանրապետության կառավարության կողմից

